
Xəzər nərəkimiləri çoxalmaq üçün Kür çayı ilə Varvara su anbarına qədər qalxırlar. Kürüdən çıxdıqdan 

sonra onlar axınla dənizə gedərək həyatlarının qalan hissəsini cinsi yetkinliyə çatana qədər dənizdə 

keçirirlər. Nərə körpələrinin Xəzərə yolu dənizin Kürağzı hissəsindən keçir. Bundan başqa sünii yolla 

balıqartırma zavodlarında yetişdirilən nərə körpələri də Xəzərin Kürağzı hissəsindən dənizə daxil olurlar. 

Ona görə də dənizin bu hissəsinin qida ilə təminatı nərə körpələrinin sonrakı taleyini müəyyən edir.  Ona 

gorədə bizim tərəfimizdən Xəzər dənizinin Kürağzı hissəsinin yem bazası  öyrənilmişdir. 

 Layihə başa çatdıqdan sonra aparılan tədqiqatlar da Xəzər dənizinin Kürağzı hissəsinin bir çox vətəgə 

əhəmiyyətli balıqlar üçün yem bazası kimi əhəmiyyətini təsdiq etmişdir. Dənizin bu hissəsinin 

zooplanktonunun orta biokütləsi (380 mq/m3) Cənubi Xəzərin digər hissələrinin göstəricilərindən xeyli 

yüksəkdir. Alınmış nəticələrə əsaslanaraq demək olar ki, ümumi biokütlənin əsas hissəsi şaxəbığcıqlı 

xərçənglərin (215,3 mq/m3) və kürəkayaqlı xərçənglərin (166,3 mq/m3), az hissəsi isə rotatorilərin payına 

(1,6 mq/m3) düşür. Plankton infuzorlara gəldikdə isə onların sayları çox olsa da (670 fərd/l-ə qədər) əmələ 

gətirdikləri biokütlə demək olar ki, rotatorilərinki ilə bərabər olub 1,27 mq/m3-ə çatır. Dənizin bu hissəsində 

zooplanktonun yayılma xüsusiyyətlərı əsasən Kür çayının axını ilə yəni biogen elementlərın miqdarı və 

Xəzər dənizinin bu akvatoriyasının suyunun duzluluq dərəcəsi ilə müəyyən edilir. Bizim tərəfimizdən alınan 

nəticələr dənizin bu hissəsinin bir çox qiymətli vətəgə əhəmiyyətli balıqlarının, o cümlədən nərəkimilərin 

körpələrinin və cavan fərdlərinin qidalanma yeri kimi böyük əhəmiyyət daşıdığını təsdiq edir. Kürağzı 

hissəsində qidalanan  nərəkimilərin körpələri sonralar dənizin digər hissələrinə miqrasiya edirlər. Ona 

gorədə sonrakı illərdə Xəzər dənizinin digər hissələrində də onların yem bazalarının öyrənilməsi üzrə 

tədqiqatlar davam etdirilmişdir.  

